
KULTURA POLITIKA BERRIARI BURUZKO EZTABAIDA GUNEA 

2023ko urtarrilaren 25a, 17:00h-19:00h 

 

1. Programa 

Gaia Arduraduna 

Ongietorria Eider Mendoza. Gipuzkoako Foru Aldundia 

Mapatze ariketaren aurkezpena Naiara Goia. Arantzazuko Gizarte Berrikuntza 

Laborategia 

Talde dinamika eta plenarioa Naiara Goia. Arantzazuko Gizarte Berrikuntza 

Laborategia 

Saioaren itxiera Eider Mendoza. Gipuzkoako Foru Aldundia 

 

2. Bertaratuen zerrenda 

1. Eider Mendoza. Gipuzkoako Foru Aldundia 

2. Xabier Barandiaran. Gipuzkoako Foru Aldundia 

3. Ander Arzelus. Gipuzkoako Foru Aldundia 

4. Sebastián Zurutuza. Gipuzkoako Foru Aldundia 

5. Mikel Pagola. Gipuzkoako Foru Aldundia 

6. Olatz Errazkin. Gipuzkoako Foru Aldundia 

7. Julen Cocho. Gipuzkoako Foru Aldundia 

8. Mikel Irizar. Eusko Ikaskuntza 

9. Fernando Tapia. Euskal Herriko Unibertsitatea 

10. Asier Lakidain. Sinnergiak 

11. Andoni Eizagirre. Mondragon Unibertsitatea 

12. Naiara Goia. Arantzazuko Gizarte Berrikuntza Laborategia 

13. Gorka Espiau. Agirre Lehendakaria Center 

14. Itziar Salaberria. UGGASA, Urola Garaia Mankomunitateak 

15. Miren Larrea. Orkestra-Lehiakortasunerako Euskal institutua 

16. Eva Sánchez. Orkestra-Lehiakortasunerako Euskal institutua 

17. Ainhoa Arrona. Orkestra-Lehiakortasunerako Euskal institutua 

18. Mikel Gaztañaga. Orkestra-Lehiakortasunerako Euskal institutua  

3. Ongietorria 

 

Gobernantzako Diputatuak hasi du saioa. “Arratsalde on guztioi. Eskerrik asko saiora 

etortzeagatik. Saioari hasiera emango diot. Nik sarrera bat egingo dut, labur-labur. 

Gero, Arantzazu Labeko zuzendariak mapatze ariketaren aurkezpena egingo digu. Gero, 

beti bezala talde dinamika bat egingo dugu. Mapatze ariketan atera diren hainbat 

elementu aztertuko eta eztabaidatuko ditugu. Think tanka bukatzear gaude. Oso gutxi 

gelditzen zaigu think tanka bukatzeko. Otsailaren 22ko saioa Hillary Bradburyrekin 

izango da. Gaur goizean taldeko hainbat pertsonak Hillaryrekin saio batean parte hartu 

dugu. Oso ondo egonda. Oso interesgarria izan da egin dugun dinamika. Taldea, 

ekosistema eta pertsonaren arteko harreman hori oso interesgarria da. Hori landu dugu. 

Otsaileko saioan gai hori landuko dugu. Martxoko saioa think tankeko itxiera saioa 

izango da. Saioa bateratua izango da. Martxoaren 22an egingo da. Think tank guztiak 

elkartuko gara. Urrian horrelako saio bat egin genuen eta ondo atera zen. Saio horren 

helburua think tank desberdinetan parte hartu dugunok biltzea eta emaitza batzuk 

partekatzea izango da. Hurrengo legealdira zein emaitza eta ikasketa partekatu nahi 

diren eztabaidatuko da.” 

 

Gobernantzako Diputatuak hitz egiten jarraitu du. “Aurreko saio batean hausnarketa bat 

atera zen. Talde honetatik liburu bat atera da. Baina, liburua aurkeztu zen momentutik 

gauza asko egin ditugu eta ikasketa asko egon dira. Lan asko egin dugu. Hori dela eta, 

ikasketa horiekin beste zerbait egitea pentsatu zen. Agian liburu luze bat ez. Izan ere, 

nekatuta gaude. Baina, argitalpen laburrago bat bai. Liburuxka bat egitea pentsatu da. 

Aurkibidea adostu da dagoeneko. Aurkezpenean daukazue aurkibidea (eranskinak a; 

diapositiba 3). Ideia liburuxka hau orain hasten da eta irailean bukatzea da. Hasiera 

batean liburuxka Orkestrako erraztaileak fazilitatuko du. Baina, gero Arantzazu Labeko 

zuzendariak eta EKO7k fazilitatuko dute. Hori zen esan nahi nuena. Eskerrik asko eta 

Arantzazu Labeko zuzendariari emango diot hitza.” 

4. Mapatze ariketaren aurkezpena 

 

Arantzazu Labeko zuzendariak hartu du hitza. “Arratsalde on guztioi. Gaurkoan mapatze 

ariketaren emaitzak aurkeztea gustatuko litzaidake. Aurkezpenaren helburua 

mapatzearen emaitzak eta ondorioak aurkeztea da. Saiatuko naiz aurkezpena ez izaten 

oso pisutsua. Nahiko aurkezpen laburra egingo dut. Gero, talde dinamika bat egingo 

dugu. Galdera batzuk prestatu ditugu horretarako. Baina, hori baina lehenago 20 minutu 

inguruko aurkezpen bat egingo dut. Hala ere, aurkezpenaren helburua ez da bakarrik 

zerbait aurkeztea. Datorren ekintza prestatzea ere bada. Ekintzara pasatzeko elementu 

batzuk sortzea ere bada. Errepasatzeko, gogoratu talde honek hiru proiektu landu 

dituela. Alde batetik, Aldundiaren eraldaketaren inguruko proiektu bat egon da. Proiektu 

honetan Gobernantzako Diputatuak eduki du lidergoa. Hala ere, proiektuaren 

xehetasunak, ikasketak eta eboluzioa think tank honetan partekatu dira. Bestalde, 

mapatze ariketa bat egin da. Hori Arantzazu Labek bultzatu du. Honen helburua 

lankidetzazko gobernantzaren inguruko lurraldeko mapatze bat egitea izan da. Bestalde, 

beste ekimen bat taldearen eraldaketa izan da. Gaurko aurkezpenean bigarren proiektu 

hori aurkeztuko da: mapatzearen konklusioak aurkeztuko dira. Emaitza 

esanguratsuenak emango dira. Egia da dagoeneko ez direla aurkeztuko sorpresa handia 

sortu ditzaketen emaitza batzuk. Izan ere, gauza asko partekatzen joan gara.” 

 

Arantzazu Labeko zuzendariak hitz egiten jarraitu du. “Mapatze ariketa honetan lan asko 

egin dugu. Lurraldeko eragile askorekin egon gara. Pertsona asko ezagutu ditugu, bilera 

asko egin ditugu, errealitate desberdinak ezagutu ditugu, etab. Ekarpen batzuk egin 

ditugu. Konklusio soil batzuk baino gehiago, edo emaitza batzuk aurkezteaz haratago, 

ekintza batzuk proposatu nahi izan dira. Liburuxka bat egin dugu. Nahiko luzea da. Hori 

dela eta, askoz laburragoa den liburuxka bat ere egin dugu. Asko laburtzen da bertan. 

Baina, irakurtzeko errazagoa da. Sakontasun gehiagorekin aztertu nahi duenak 

liburuxkan sakontzeko aukera izango du. Aurkezpenean ez daukat denborarik den-dena 

azaltzeko. Beraz, ideia eta puntu garrantzitsuenak azpimarratuko ditut. Esan bezala, 

hogei minutuko aurkezpen bat egingo dut eta gero talde dinamikara pasako gara.” 

Arantzazu Labeko zuzendariak hitz egiten jarraitu du. “Mapatze ariketaren helburua 

diagnosia egitea zen. Honela formulatu dugu helburua: Gipuzkoan lankidetzazko 

gobernantza bultzatzen ari diren erakunde eta proiektuen mapa bat osatu, haien 

ibilbidea eta jarduera sakonean ulertzeko eta haien arteko saretze prozesuaren oinarriak 

jartzeko. Helburu espezifiko batzuk ere definitu genituen. Hauek dira:  egun lurraldean 

daukagun gobernantza ereduaren egoera eta abiapuntuko diagnosia egin; lurraldean 

Lankidetzazko gobernantza eredua hedatzeko erronkak eta aukerak identifikatu; 

Lankidetzazko Gobernantza sendotzeko dinamika berriak aktibatu diagnostikoan 

identifikatutako behar eta lehentasunen arabera; Gipuzkoako Foru Aldundiaren herri 

politiken ekosistema  Ikaskuntza eta praktika komunitate bihurtzea , misio eta zeregin 

jakin batekin; Ekosistema horretan eragiteko eta lurraldean lankidetzazko gobernantza 

indartzeko herri politikak edo foru estrategiak bideratzeko lehentasunak identifikatu eta 

horietan eragin; GFAk lurraldean duen sarea indartu eta honen dinamizaziorako 

irizpideak finkatu, lurraldeko eragileak eta haien arteko harremanak indartuz; 

lankidetzazko gobernantza zabaldu, ulermen partekatua eraiki, erakundeen arteko 

elkarrizketak sortu eta baldintzak sortu, kultura politiko berri bat sustatzeko eta balio 

publikoa areagotzeko.” 

 

Arantzazu Labeko zuzendariak hitz egiten jarraitu du. “Mapatzearen beste helburutako 

bat talde honetara eragile berriak erakartzea izan da. Hau da, mapatzea egiten zen 

bitartean, talde honetara etorri daitezkeen agenteak identifikatzea eta taldera 

gonbidatzea. Mapatzearen abiapuntua definizioa eta sei irizpideak izan dira. Hau da, 

Aldundiak zer ulertzen du lankidetzazko gobernantzaz eta zein iruditzen zaizkio irizpide 

garrantzitsuenak. Abiapuntua hori izan da. Gainera, definizioa zein irizpideak sorkuntza 

kolektibo baten ondorio izan dira. Gogoratzen baduzue, ariketa hori saio honetan egin 

genuen. 19 irizpide ekarri genituen saiora eta azkenean 6 aukeratu ziren. Gainera, 

proposatu den marko hau moldagarria da, aldakorra da. Abiapuntuko marko bat zen eta 

horretarako balio izan digu. Hau da, lankidetzazko gobernantzaz zer ulertzen dugu eta 

gure ustez zein dira irizpide nagusiak. Ariketa hori egin zen eta hortik hasi gara mapeoa 

egiten. Modu batean proiektu horrek marko hau sortzea probokatu du. 2022an zehar 

lan asko egin da. Aurkezpenean plangintza ikusi dezakezue (eranskinak a; diapositiba 8). 

Hasierako hilabeteetan udalekin lan egin dugu.” 

Arantzazu Labeko zuzendariak hitz egiten jarraitu du. “Elkarrizketa ugari egin ditugu 

udalekin. Batzuk aurrez-aurre izan dira eta beste batzuk online. Udalak biztanleriaren 

arabera banatu ditugu. 5000 pertsona baino gehiago edo gutxiago dituzten udalerrien 

arteko banaketa bat egin dugu. Saio desberdinak egin ditugu. Etorkizuna Eraikizeko 

espazio eta aktore desberdinekin ere egon gara. Adibidez, gobernantzaren sailarekin 

egon gara. Garapen agentziekin ere egon gara. Ezagutza eragileekin ere egon nahi izan 

dugu. Laburtzeko, egin dugun lana hau da: 88 udal kontaktatu ditugu; 31 izan dira 

elkarrizketatutako udalak; 37 izan dira online erantzun duten udalak; 11 garapen 

agentziekin egon gara; 13 ezagutza eragilerekin kontrastatu dugu diagnosia. Bidean 

behin-behineko txosten desberdinak garatu ditugu. Guztiak eskuragarri daude. Hala ere, 

guztia laburtzen ari naiz. Txosten guztia QR-an daukazue (eranskinak a, diapositiba 13). 

Oso ekarpen interesgarriak daude. Ni orain dena labur-labur esaten ari naiz. Hor 

daukazue txosten guztia. Pena izango litzateke aurkezpen honetan gelditzea. Beraz, 

sakondu nahi baduzue eskuragarri daukazue txostena. Seguraski ez duzue sorpresa 

handiegirik topatuko. Hasteko, abiapuntu bat izatea oso ona izan da. Abiapuntu hori 

markoak eman digu. Hau da, definizioak eta sei irizpideak. Hori oso positiboa izan da 

prozesua hasteko. Elkarrizketak izateko marko amankomun bat izatea oso onuragarria 

izan da. Hau guztia udalekin kontrastatu dugu. Hemen ezin naiz gehiegi luzatu. 

Txostenean xehetasun gehiagorekin daukazue.” 

 

Arantzazu Labeko zuzendariak hitz egiten jarraitu du. “Markoak adostasun zabala izan 

du. Modu batean edo bestean denok onartu dute marko hori. Definizioa eta sei irizpideak 

onartu dira. Hala ere, eta normala den bezala, ñabardura batzuk egon dira. Udal batzuek 

ñabardura batzuk egin dituzte. Talde politiko desberdineko udalekin egon gara eta 

horrek eragina dauka. Talde politiko bakoitzak matiz desberdinak egiten ditu normalean. 

Izan ere, ikuspegi desberdinak dituzte. Gainera, tamainak ere garrantzia dauka. 

Adibidez, udal txikiek beste errealitate bat daukate. Guztiz desberdina da. Herritarrekin 

sekulako gertutasuna daukate. Beraz, lankidetzazko gobernantza ere modu 

desberdinean ulertzen da. Beraz, matiz eta ñabardura batzuk egon dira. Baina, esan 

bezala, hasierako marko bat izatea oso positiboa izan da. Beste alde batatik, 

lankidetzazko gobernantza parte hartzetik desberdintzen dute. Parte hartzea aurrez 

definitutako zerbaiten kontsulta moduan ulertzen da. Lankidetzazko gobernantza aldiz, 

beste modu batean ulertzen da.” 

 

 

 

Arantzazu Labeko zuzendariak hitz egiten jarraitu du. “Abiapuntua definizioa eta sei 

irizpideak izan dira. Asko aipatu den zerbait tresna berrien beharra da. Konturatzen dira 

urrutien dauden aktore eta kolektiboetara ezin direla iritsi. Hori dela eta, erraminta eta 

tresna berrien beharra aipatzen da. Formula berriak behar direla esan digute. Zailtasun 

handiak daudela inguruan ez dauden horietara iristeko. Guneak, erabakiak partekatzeko 

espazioak, tresnak edo erraminta berriak behar direla aipatu da. Aipatu den beste ideia 

bat administrazioaren inertzia da. Batez ere horrek sortzen dituen zailtasunak aipatu 

dira. Bestalde, udalei Etorkizuna Eraikizen inguruko pertzepzioa galdetu diegu. 

Orokorrean pertzepzio positibo bat daukate. Aipatu da saretze ahalegin serio bat egin 

dela, ezagutzak partekatzeko espazioak sortu direla, etab. Hala ere, beste errealitate 

batzuk ere badaude. Adibidez, udal batzuk esan digute Etorkizuna Eraikiz ez dutela 

ezagutzen. Beraz, desberdintasunak daude. Grafikoan (eranskinak a; diapositiba 17) 

hobeto ikusi ditzakezue datu guztiak. Baina, interesgarria izan da. Esan bezala, herriaren 

tamaina ere kontuan hartzeko faktore bat da.” 

 

Arantzazu Labeko zuzendariak hitz egiten jarraitu du. “Garapen agentziekin ere egon 

gara. Zentzu horretan EKO15i eskerrak eman nahi dizkiot. Izan ere, ekarpen ugari egin 

ditu. Garapen agentziak beste errealitate bat dira. Lurralde ikuspegia garatua daukate. 

Modu batean Aldundiarekin firmatua daukaten akordio horretan islatzen da lankidetza 

hori. Deigarria egin zaigu Eusko Jaurlaritzarekin ez dela lankidetzazko gobernantza 

ematen.” 

 

EKO15ek hartu du hitza. “Nik hemen gauza bat argitu nahi dut. Esan nahi dena da ez 

dela lankidetzazko gobernantzarik eman guk ulertzen dugun bezala. Hau da, beste modu 

batean ematen da lankidetza Eusko Jaurlaritzarekin. Hau argitzea garrantzitsua dela 

uste dut. Izan ere, bestela konklusio okerretara iritsi gaitezke.” 

 

Arantzazu Labeko zuzendariak hartu du hitza. “Bai, hori esan nahi nuen. Hala ere, 

eskerrik asko puntu hori hobeto argitzeagatik. Garapen agentzien inguruko azalpenak 

sakonean azaltzen dira txostenean. Baina, aurkezpenean (eranskina a; diapositiba 18) 

hainbat puntu jaso ditugu. Bukatzeko, ondorio orokorrak errepasatzea gustatuko 

litzaidake. Lehenik eta behin, nahiz eta ñabardura batzuk egon, inork ez ditu zalantzan 

jartzen definizioa eta sei irizpideak. Hau da, adostasun zabala dago horien inguruan. 

Ulertzen da gakoak direla. Bestalde, herritarren desafekzioa nabarmendu da. Aipatu da 

herritarrak erakundeetatik urruti daudela. Hori dela eta formula berriak proposatu dira. 

Parte-hartzea sustatzeko formula berriak behar dira. Erraminta berriak behar dira 

kolektibo eta agente batzuetara hurbiltzeko. Ardura partekatua ere aipatu da. Hala ere, 

erakunde guztiek erakutsi dituzte eragile desberdinekin lan egiteko hainbat ekintza eta 

iniziatiba. Praktika aurreratu batzuk ikusi dira. Herritarrek parte hartzeko espazioak 

badaude. Agian erabakimena partekatzeko espazio gutxiago daude. Hori sustatu 

beharko litzatekela aipatu digute gehienek. Erantzukizun partekatua puntu interesgarri 

bezala aipatu da. Harreman mota berri hauen eraikuntzarako elementu interesgarri 

bezala ikusi da. Izan ere, erantzukizuna ez da bakarrik gobernuarena. Erantzukizun 

partekatua garatzeko guneak behar direla aipatu da. Ez daude hainbeste.” 

Arantzazu Labeko zuzendariak hitz egiten jarraitu du. “Oro har, lankidetzazko 

gobernantza sakondu behar dela aipatzen da. Eta sakontzeko erramintak, esperientziak 

eta tresnak behar direla aipatzen da. Hala ere, gauza asko egiten ari direla aipatuko 

nuke. Kultura politiko baten beharra ere aipatu da. Puntu guztiak aurkezpenean daude 

(eranskinak a; diapositiba 19). Lehia politikoa eta legealdiak gaindituko dituzten 

iniziatibak behar direla ere esan da. Udaletan epe luzeko begirada bat falta da. 

Egitasmoak praktikara begira egon behar dute. Maila anitzeko gobernantza ere erronka 

bezala ikusi da. Batez ere udalen ikuspegitik. Esaten diren puntu guzti hauek ez dira 

guztiz berriak. Askotan aipatu ditugun puntuak dira. Hala ere, ondo dago ondorioetan 

ikustea. Puntu guzti hauek sakonean daude azalduta txostenean. Beraz, txostena 

irakurtzea gonbidatzen dizuet.” 

 

 

 

Arantzazu Labeko zuzendariak hitz egiten jarraitu du. “Bestalde, mapatze honen beste 

helburu bat hurrengo urrats batzuk jartzea izan da. Ez da bakarrik diagnosi bat egitea. 

Zerbait gehiago bilatu nahi izan da. Komunitatea sendotzeko hurrengo urrats batzuk 

aipatu ditugu. Hiru puntu jarri ditugu. Alde batetik udalei zuzendutako formakuntza 

espazioak indartzea eta konektatzea proposatzen da. Lankidetzazko Gobernantzak 

eskatzen dituen gaitasun ezberdinak garatzeko, tresna berrien inguruko ezagutza 

eskuratzea eta ikuspegi berriak barneratzeko saioak eta eskaintza bateratua. Bereziki 

erabakimena partekatzeko eta herritarren ahalduntzea lantzeko praktikak. Bestalde, 

bereziki udalerri txikiei zuzendutako esperimentaziorako espazioa interesgarria ikusten 

da, praktika berritzaileekin eta Lankidetzazko Gobernantzan sakontzeko tresnekin 

esperimentatzeko aukera ahalbidetuz, baliabideak partekatuta. Eta, abian diren guneen 

mapatzea, koordinazioa eta sistematizazioa egitea: ezagutza guneak eraginkortzeko eta 

martxan dauden egitasmoak ezagutu, indartu eta sustatzeko. Lankidetzazko 

gobernantzaren ikuspegi amankomuna lantzen lagundu dezake.” 

 

Arantzazu Labeko zuzendariak hitz egiten jarraitu du. “Nire aurkezpena bukatu dut. 

Hauek dira mapatze prozesuaren emaitzak. Esan bezala, 20 minutuko aurkezpen bat 

izan da. Xehetasun gehiago txostenean daude. Uste dut merezi duela txostena 

irakurtzea. Talde dinamikarako galdera batzuk prestatu ditugu. Baina, talde dinamikara 

pasa baino lehenago galderentzako tarte bat irekitzea gustatuko litzaidake. Gero, talde 

dinamikara pasako gara.” 

 

EKO7k hartu du hitza. “Lehenik eta behin, zoriondu nahiko nizueke. Izan ere, sekulako 

lana egin duzue. Aurkezpen honen atzean lan asko dago. Niri apunte bat egitea 

gustatuko litzaidake. Ez zaigu ahaztu behar hemen lankidetzazko gobernantzaren 

ikuspegi instituzional batez ari garela. Erakundeen ikuspegitik ari gara hemen. Hau da, 

lankidetzazko gobernantza erakunde edo instituzio batek bultzatzen duen zerbait da. 

Baina, beste eragile batzuk ere badaude. Beraz, fokua erakundeetan bakarrik jartzeaz 

haratago joan daiteke. Lankidetzazko iniziatibetan parte hartzen dutenengan, baizik. 

Bestela, ematen du lankidetzazko gobernantza erakunde batek beste guztiekin egiten 

duen zerbait dela. Eta, denen artean egiten den zerbait ere izan daiteke. Ez da gauza 

bilateral bat. Zabalagoa da. Ñabardura hori aipatu nahi nuen. Eskerrik asko.” 

 

Arantzazu Labeko zuzendariak hartu du hitza. “Eskerrik asko komentarioagatik. Egia da. 

Beste eragileak kontuan hartzea garrantzitsua da. Hausnarketa hau egin dugu eta ados 

gaude.”  

GFA1ek hartu du hitza. “Arratsalde on guztioi. Nik ere zoriondu nahiko nizueke. Izan ere, 

lan bikaina da. Hala ere, nire ustez kontuz ibili behar dugu auto-satisfakzioan erori gabe. 

Gaitasunak garatzen jarraitu behar dugu, esperimentazioan sakontzen joan behar dugu, 

etab. Ikasketa prozesu bat da. Beraz, atsekabe puntu bat izatea ondo dago. Bestela ez 

dugu aurrera egingo. Besterik gabe.” 

 

Gobernantzako Diputatuak hartu du hitza. “Niri ere eskertzea gustatuko litzaidake. 

Arantzazu Labek egin duen lana goraipatu nahiko nuke. Lan bikaina da. Nire ustez denok 

ulertzen dugu gaur hemen azaldu dena. Baina, askotan saltoa ematea falta zaigu. Pausu 

hori ematea. Hor dago benetako erronka. Pausu hori egin behar da, salto hori eman. 

Eskerrik asko.” 

 

 

 

Estrategia eta Ikerketako arduradunak hartu du hitza. “Arratsalde on guztioi. Nire 

partetik komentario bat egitea gustatuko litzaidake. Txostena sakonago irakurtzeko 

gogoa daukat. Izan ere, informazio asko dago hemen. Ondo aztertu beharreko elementu 

ugari daude hemen. Beraz, sakonago hau guztia aztertzeko gogoz nago. Bestalde, 

badaukat sentsazio bat lankidetzazko gobernantzaren esperientzia batzuk badaudela 

alderdi politikoez haratago. Administrazioan adibidez. Bestalde, erakunde publikoetatik 

haratago zer ari den egiten garrantzitsua dela uste dut. Ondo legoke jakitea zeintzuk ari 

diren lankidetzan erakunde publikoetatik haratago. Adibidez sistema sozialean. Zein 

aktore ari dira lankidetzan lanean? Ebaluaketetan atera den beste elementu bat 

aipatzea gustatuko litzaidake. Izan ere, atera den galderetako bat hau da: zergatik parte 

hartzen dute eragile batzuek eta ez beste batzuek? Zergatik eragile batzuk daude hemen 

eta ez beste batzuk? Mapatze honek galdera horiei erantzuten lagundu dezake. Beste 

eragileak hemen ere txertatzeko. Bukatzeko, Arantzazu Labi eta bere zuzendariari 

zorionak eman nahiko nizkieke. Oso gustura irakurriko dut txostena.” 

 

Orkestrako erraztaileak hartu du hitza. “Azken honen inguruan komentario bat egitea 

gustatuko litzaidake. Izan ere, talde honen helburuetako bat eragile gehiago sartzea zen. 

Mapatze honek lagundu dezake. Orain fresko duzuela, ondo legoke ikustea zuen ustez 

zein falta den. Hau da, Gipuzkoan lankidetzazko gobernantzaren inguruan ari dena eta 

hemen ez dagoena. Seguru aski eragile gehiago egongo dira.” 

 

Arantzazu Labeko zuzendariak hartu du hitza. “Udalena adibidez garbi ikusi da. Garapen 

agentziak ere bai. Ariketa hori oso lagungarria izango da. Beste galderarik ez badago 

talde dinamikara pasako gara. Hauek dira galderak: emaitza hauek gutako bakoitza nola 

interpelatzen gaituzte? Eta, bestetik, deliberazio talde bezala dugun helburuarekin nola 

lotu ditzakegu emaitza hauek?  Zein modutan eragin dezakegu? Taldeetan jarriko gara. 

30 minutu izango ditugu eztabaidarako. Hala ere, orain 5 minutu hartu galdera hauek 

bakarka erantzuteko. Gero, taldean eztabaidatu. Eskerrik asko.” 

 

5. Talde dinamika eta plenarioa 

 

Lehen taldeko bozeramailea EKO14 da. “Ni hasiko naiz. Gure taldean hainbat gauza 

aipatu ditugu. Lehenik eta behin, aipatu dugu hainbat gauza egin ditzakegula. Adibidez, 

aipatu dugu ikerlari edo irakasle moduan lankidetzazko gobernantza sakondu 

dezakegula. Ez bakarrik gai honen inguruan ikertzen edo erakusten, baizik eta ikertzeko 

eta erakusteko modu berriak bilatzen. Hau da, modu parte-hartzaileago batean ikertzen 

edo erakusten. Bestalde, uste dugu erantzukizun bat daukagula broker edo erraztaile 

lanak egiteko. Mundu mailako esperientziak ezagutzen ditugu, espazio eta eremu 

desberdinak ezagutzen ditugu. Zentzu horretan haien arteko lotura izan gaitezke. 

Bestalde, talde honek gune moduan funtzionatzen duela esan dugu. Hau da, eremu 

desberdinetako pertsonak eta aktoreak gune honetan eztabaidatu dezakete. Gune 

honek Aldundiko hainbat estrategiekin lotura handiagoa izan behar duela ere aipatu 

dugu.” 

 

Bigarren taldeko bozeramailea GFA8 da. “Herri txikiek hemen egiten duguna baino askoz 

forma sinpleagoan azaltzen dute. Zentzu horretan, beraien errealitatea sinpleagoa da, 

mundutarragoa. Egin den mapatze honetan ikusi dezakegu eginda genituen intuizioak 

konfirmatzen direla. Hala ere, Aldundia interpelatua egon behar da. Etxe barrura begira, 

erakunde bezala hobeto koordinatua egon behar dugu. Herri txikiekin ere hobeto 

koordinatuak egon behar gara. Beste eragile batzuk ere badaude. Orkestran ezagutza 

metatu handia dago. Hortik ekarpen bat egin daiteke, adibidez.” 

 

Hirugarren taldeko bozeramailea EKO13 da. “Gure taldean aipatu dugu eragileen arteko 

lotura sustatu behar dugula. Bestalde, taldekide batek komentario bat egin du. Esan du, 

askotan lankidetzazko iniziatiba hauetan ‘also starring’ logika bat ematen dela. Hau da, 

Aldundia aktore printzipal bezala, eta gero besteak datoz. Zentzu horretan, tentsio bat 

egon behar duela esan da, ‘also starring horiek’ prozesuan txertatzeko. Orkestrari 

dagokionez, gaitasunak lantzea, formakuntza, fazilitazioa, etab. Bestalde, komentatu 

dugu udalekin lan gehiago egin behar dela. Horrez gain, aipatu dugu lan egiteko modu 

berriak topatu eta landu behar direla. Kontratazio berriak aipatu dira. Olatu berri hori 

aprobetxatzeko aukera egongo da. Profil aldaketa hori sustatzeko aukera egongo da. 

Bestalde, aipatu dugu ibilbidea ezin dugula galdu. Sakondu egin behar dugula. Bestalde, 

lankidetza sustatu behar dela. Baina, ez sustatu sustatzeagatik, baizik eta premia 

komunitario bat dagoelako. Beste eragile batzuk txertatzearen beharra ere aipatu da. 

Batez ere administrazio publikotik kanpora dauden eragile horiek txertatzea komentatu 

da. Fase berri batean horiek egotea proposatu da.” 

Laugarren taldeko bozeramailea EKO10 da. “Nik dokumentu osoa irakurtzeko gogoa 

daukat. Mami asko dagoela iruditzen zait. Nire erakundea ere trasatlantiko bat da. 

Erakunde erraldoia da. Bi ekarpen ikusten ditut. Bat barnera begira, eta bestea, kanpora 

begira. Barrura begira, unibertsitateek ikasi behar dugu ezagutza monopolioa ez 

daukagula. Izan ere, askotan pentsatu da guk daukagula ezagutza monopolioa. Horrekin 

bukatu egin behar da. Baina, norabidea aldatzea oso zaila da. Beraz, barrura begira 

ikuspegi hori aldatu egin behar dugu. Kanpora begira, ezagutzaren transferentzia, ko-

sortzea bultzatu, sistematizazioa, formakuntza, etab. Bestalde, taldean komentatu dugu 

think tank honen helburua jakintza ko-sortzea dela politiken ekosisteman eragiteko. 

Erronka bezala hau identifikatu dugu: kontzeptualizazioarekin jarraitu behar dugu. Lan 

handia egin dugu arlo honetan eta uste dugu jarraitu behar dugula. Bestalde, beste 

batzuk aipatu duzuen ideia bat. Aktore edo agente batzuk faltan botatzen ditugu. Zentzu 

horretan urriko saioa oso aberasgarria izan zen. Ea martxoko saioa nola joaten den.”  

 

EKO16ek hartu du hitza. “Kanalak eraiki behar ditugu. Izan ere, konturatu gara 

transmisio kanal batzuek zailtasunak dituztela. Kanpora ateratzeko zailtasuna dagoela.” 

 

EKO15ek hartu du hitza. “Garapen agentzietatik gure praktiken testigantza eman 

dezakegu. Esperientzia desberdinak dauzkagu: espazioen kudeaketari dagokionez, 

eragile desberdinekin lan egiteari dagokionez, etab. Bestalde, komentario bat egitea 

gustatuko litzaidake. Izan ere, komentatu da azaldu den kontzeptualizazio horrekin ia 

denok ados gaudela. Bakarrik ñabardura batzuk daudela. Hala ere, ñabardura horiek 

praktikan oso garrantzitsuak dira. Izan ere, horiek praktikan ikusten dira eta ulerkera 

desberdinak ikusten dira. Definizio batekin ados egotea nahiko erraza da. Baina, gero 

praktikan ñabardura horiek pisua hartzen dute. Hori dela eta, definizioa noraino 

partekatzen den ikusi beharko litzateke.” 

 

6. Saioaren itxiera 

 

Arantzazu Labeko zuzendariak hartu du hitza. “Eskerrik asko guztioi. Saioa bukatu baino 

lehenago pare bat komentario. Hurrengo saioa otsailaren 22an izango da. Egun horretan 

7 taldekidek eta Hilary Bradbury-k elkarrekin egindako esperimentua aurkeztuko dugu, 

kultura politikoaren eraldaketan pertsonaren eta komunitatearen arteko loturak 

aztertuz.” 

 

Orkestrako erraztaileak hartu du hitza. “Saioa bukatu baino lehenago gauza bat esan 

nahiko nuke. Gaur goizean saio bat izan dugu. Norbanakoaren eraldaketaren eta 

taldearen eraldaketaren inguruko saio bat egin dugu, Hilaryrekin. Norbanakoaren eta 

kolektiboaren eraldaketaren arteko lotura hori landu dugu. Bere momentuan saio bat 

egin genuen eta dimentsio hau landu genuen. Baina, kezka bat agertu zen: ea 

norbanakoaren inguruan hitz egiteak ez ligukeen urrunduko komunitatearen 

eraldaketatik. Ariketa bat egitea adostu genuen. Momentu horretan bost ginen. Baina, 

azkenean beste bik ere onartu zuten. Azkenean zazpik esperimentu txiki bat egin dugu. 

Norbere garapena taldearen eta ekosistemaren eraldaketarekin nola uztartu hausnartu 

dugu. Gaurko saioa horren inguruan izan da. Zazpi kontakizunak jasotzen dituen 

dokumentu bat egin dugu. Zazpi narratiba daude. Anonimoa da; ez dago izenik 

dokumentuan. Baina, seguru aski konturatuko zarete zein den zein. Gaurko saioan 

zaintza, maitasuna, emozioak eta subjektibitatea atera dira. Honekin lotuta, etxeko lan 

bat proposatu nahi dut. Narratiba horiek irakurri eta kultura politiko zaharra eta berria 

irudikatzen dituzten bi argazki aukeratu. Argazki horiek bidaltzeko eskatu nahi dizuet.” 

 

Arantzazu Labeko zuzendariak hartu du hitza. “Horrekin lotutako azken komentario bat. 

Hilary Bradburyrekin saio bat antolatu dugu, Herrigintza eta Emozioak izenarekin. 

Ingelesez Power and Love in Politics da. Otsailak 23an izango da, Gunean. Politikari 

baten bila nabil saioan parte hartzeko. Gonbidatuak zaudete.” 

 

Gobernantzako Diputatuak hartu du hitza. “Bukatzeko, eskerrak eman nahiko nituzke. 

Sekulako lana egin duzue. Eta, Arantzazu Labeko zuzendariaren erreakzioa gustatu zait. 

Sekulako lana egin du, saioan aurkeztu du, eta kritikak onartu ditu. Natural hartu ditu 

kritikak. Hori gustatu zait. Besterik gabe, eskerrik asko eta hurrengo saioan ikusiko gara 

elkar.” 

7. Eranskinak 

a. Saioan erabilitako aurkezpena 

b. 24. Lan dokumentua 

 

THINK TANK 

Kultura politiko berriari buruzko deliberazio prozesua 

24. Lan dokumentua  

Mapatze prozesua: emaitzak eta ekintzarako irizpideak  

(2023ko urtarrilaren 25a) 

Sarrera 

2021eko irailaren 22an deliberazio taldeak hiru foko desberdin onartu zituen kultura 

politiko berriaren garapenerako praktikatik ikasteko: 

• Gipuzkoako Foru Aldundia: barne eraldaketarako proiektua 

• ArantzazuLab: Gobernantzaren mapa Gipuzkoan 

• Kultura Politiko Berrirako deliberazio taldea: taldeak ekosisteman duen/izango 

duen eragina indartzeko prozesua 

2023ko urtarrilean Arantzazulab-ek egindako maparen emaitzak aurkeztu ziren. Hauek 

ondorengo estekan daude jasota: https://arantzazulab.eus/ezagutzaataria/ 

Horietatik abiatuta taldeak galdera hauei erantzun zien: 

• Gutako bakoitzaren erakundetik egin dezakegun ekarpena: Emaitza hauek 

gutako bakoitza nola interpelatzen gaituzte? 

• Deliberazio talde bezala dugun helburuarekin nola lotu ditzakegu emaitza 

hauek: Zein modutan eragin dezakegu? 

Dokumentu honek taldeak esandakoa jasotzen du, Etorkizuna Eraikiz Think Tankaren 

fase berri bat irekitzen denean lagungarri izan daitezkeelakoan fase horren ezaugarri 

eta helburuak finkatzeko.  

Erakunde desberdinen ekarpena kultura politiko berriaren garapenera 

Gipuzkoako lankidetzako gobernantzaren mapa kontuan izanda, deliberazio 

taldekideen jatorrizko erakundeek ondorengo ekarpenak egin diezazkiekete kultura 

politiko berriaren garapenari: 

a) Aldundiak mapak jasotzen dituen ekintza desberdin guztien koordinazioa 

hobetu  

b) Azaleratu den konplexutasunari erantzuten lagunduko duten misioak garatu 

c) Sistematizazio ariketa bat egin daiteke etxe barruan metatu den jakintza 

antolatu eta transferitzeko 

d) Unibertsitate/akademiak hiru modutan egin dezake ekarpena: 

a. Sortzen den ezagutza ikasleei transmititzen. Hau da, lan eremu hauen 

inguruan erakutsi.  

b. Esparru honen inguruan ikertzen 

c. Ikerketa modu parte-hartzaileagoak egiten. Hau da, metodologia berriak 

martxan jartzen eta esperimentatzen 

e) Ikerlariek maila mikrotik gerturatu behar dira desafekzioaren arazora. Kasu 

txikietatik hasi eta ematen diren fenomenoei arreta jarriz lan egin.  

 

f) Euskal Herriko Unibertsitateak formakuntza, prestakuntza, ikerketa eta 

berrikuntza landu ditzakete kultura politiko berri baten garapenean laguntzeko. 

Aurrekoari lankidetzako gobernantzaren bidetik erantzun ahal izateko, 

unibertsitateak barne eraldaketa prozesuak landu ditzake, egitura hierarkiko 

eta burokratikoak eraldatuz 

g) Orkestrak, gauzak nola egiten direnaren inguruko jakintza metatua gauzatu 

formakuntza eman eta gaitasunak garatzen laguntzeko: agentziekin landutako 

lankidetzazko gobernantza, fazilitazio rola, politika publikoetan eragiteko 

esperientzia praktikoak 

h) Garapen agentziek praktika onen zabalkundean lan egin dezakete, ez 

Aldundiarekin bakarrik, baita beste gizarte eragile batzuekin ere 

i) Ezagutza eragileek (unibertsitatek, ikerketa zentro, erreferentzia zentroek) 

kanpoko jakintza lurraldeko eragileengana gerturatu dezakete, beste toki 

batzuetan guk ditugun erronkei nola erantzun dieten ezagutzeko 

Deliberazio taldearen ekarpena kultura politiko berriaren garapenera   

Deliberazio taldeak, talde moduan, ekarpena egin diezaioke kultura politiko berriaren 

garapenari. Ondorengo ekarpenak aipatu ziren: 

j) Think Tanka Aldundiaren hausnarketa eta estrategietara gehiago lotzea 

k) Hemengo hausnarketak, kontzeptualizazio lanak eraman eta lotu. Batez ere 

(gutxienez) Aldundiko estrategiekin eta herri politikekin 

l) Erreferentzia argia jarri. Norabidea argitu 

m) Deliberazio taldeak bultzatzen duen ekintzetako bat gaitasunen garapena izan 

daiteke. Zehazki, elkarrengandik eta praktikan ikasteko gaitasunak 

n) Lankidetzazko gobernantzako tresnak eta gaitasunak sortu ditzakegu eta 

ikasketak sistematizatu  

o) Tresnak eman 

p) Kontzeptualizazioan sakondu eta ñabardurak ezabatu 

q) Oinarrizkoa iruditzen zait kontzeptualizazioan dauden ñabardurak eta 

diferentziak partekatzea  

r) Ikerketa edo esperimentazio autonomoa garatzeko lekua izan daiteke. Hau da, 

deliberazio taldeak beste taldeetan ikusten ditugun esperientzia pilotuak eta 

esperimentalak egin eta antolatzeko aukera izan daiteke hau 

s) Ikuspegi kritiko eraldatzailea sortuko duen ekimen bat egin dezakegu denon 

artean garatzeko 

t) Sare-lana diseinatu eta erraztu 

u) Tokian-tokiko lankidetzazko gobernantzaren aktoreen beharrekin lotura 

estuagoa izan beharko genuke, gure hausnarketekin norabide zehatzagoak 

emateko. 

v) Aniztasuna gehitu eta konexioak landu 

w) Praktikan ari diren eragile gehiago txertatzea ondo legoke 

x) Taldea bera zabaltzea, beste eragile batzuk txertatu eta aliatu berriak sortuz 

y) Espazioak eraiki 

z) Pertsona indibidualak, antolakundeak, ekosistema eta Aldundia batu, 

laboratorio bat eta eraldaketarako espazio bat izanaz (konfiantza, 

“egiazkotasuna” eta inteligentzia emozionala landu beharko litzateke) 

 


